
QISHLOQ XO‘JALIGIDA RAQAMLI 
TEXNALOGIYALARDAN FOYDALANISH 
ISTIQBOLLARI
N.Mamatkulov 
SamDVMCHBU dotsenti

R.Aminov 
talaba

Annotatsiya: Ushbu  maqolada jahon qishloq xo‘jaligini raqamlashtirishning umumiy holati hamda ushbu masalaning 
O‘zbekiston qishloq xo‘jaligidagi holati tahlil qilindi. Hozzirgi kunga kelib hisob-kitob natijalariga ko‘ra, ekish, yetishtirish, 
saqlash va tashishda hosilning katta qismi  yo‘qotilmoqda va uni bartaraf qilish usullari keltirilgan.

Kalit soʻzlar: axborot texnologiyalari, multimediya, matn, grafika, animatsiya, dasturiy ta’minot, raqamlash, Smart, Aqilli 
qishloq xo‘jaligi, Innovatsiya, Inspektsiya.

Abstract: This article analyzes the general state of digitalization in global agriculture, as well as the current situation of this 
issue in the agricultural sector of Uzbekistan. According to recent calculations, a significant portion of crops is lost during 
sowing, cultivation, storage, and transportation. The article presents methods for eliminating these losses.

Key words: information technologies, multimedia, text, graphics, animation, software, digitalization, Smart, smart 
agriculture, innovation, inspection.

Аннотация: В данной статье проанализировано общее состояние цифровизации сельского хозяйства в мире, 
а также рассмотрено текущее положение этой проблемы в аграрной сфере Узбекистана. На сегодняшний 
день, согласно расчётам, значительная часть урожая теряется на этапах посева, выращивания, хранения и 
транспортировки. В статье представлены способы устранения этих потерь.

Ключевые слова: информационные технологии, мультимедиа, текст, графика, анимация, программное 
обеспечение, цифровизация, Smart, умное сельское хозяйство, инновации, инспекция.

K I R I S H
O‘zbekiston Prezidenti Shavkat Mirziyoyevning keyingi vaqtlardagi ko‘plab chiqishlarida raqamli 

texnologiyalar haqidagi gaplari jamiyatimizdagi barcha sohalar bilan bir qatorda qishloq xo‘jaligi uchun ham 
muhim ahamiyatga egadir.

Biz bilamizki, O‘zbekistonda yetishtirilgan sarxil mevalar o‘zining betakror taʼmi bilan butun dunyoga 
mashhurdir. Maʼlumki, o‘tgan yili o‘zbek gilosi London supermarketlarigacha yetib bordi. Bugun yurtimizda 
yetishtirilgan yoz neʼmatlarini dunyoning to‘rt burchagida uchratish mumkin.

Biroq, bunday natijalarga erishish osonlikcha bo‘lgani yo‘q. Buning uchun ko‘plab to‘siqlarni yengishga 
to‘g‘ri kelgani shundoq ham maʼlum.

Hozirgi paytda axborot va kommunikatsiya texnologiyalari qishloq xo‘jaligi ishlab chiqarishini rivojlantirishda 
muhim o‘rin tutmoqda. Ushbu texnologiyalarning kirib kelishi qishloq xo‘jalik mahsulotlari sifatini oshiribgina 
qolmay, balki oziq-ovqat va boshqa qishloq xo‘jaligi mahsulotlari eksportining oshishiga ham ijobiy taʼsir 
ko‘rsatmoqda.

Mavjud qishloq xo‘jaligi raqamli texnologiyalari yordamida katta miqdordagi maʼlumotlarni tahlil qilish 
hamda qayta ishlash, turli xil axborotlarni bir platformada jamlash, ishlab chiqarish risklarini nazorat qilish va 
kamaytirish, shuningdek, ko‘p sonli qishloq xo‘jaligi subyektlarini kerakli maʼlumot bilan taʼminlash mumkin 
bo‘ldi [1].

M A T E R I A L L A R  V A  M E T O D L A R
Hozirgi vaqtda butun dunyoda boshqa sohalardagi kabi qishloq xo‘jaligi sohasida ham qo‘shimcha qiymat 

zanjiridagi barcha qatnashuvchilar ma'lum bir qiyinchilikka uchrashi oddiy hol bo‘lib qolgan. Shu o‘xshash va 

tizimdagi boshqa muammolarni yechishda raqamli texnologiyalardan qanday foydalanish mumkin, degan savol 
tug‘iladi.

Bugungi kunda O‘zbekistonda qishloq xo‘jaligiga taalluqli eng tanilgan va nufuzli veb-portallardan biri – 
Agromart portali mavjud bo‘lib, O‘zbekistonda ilk bor tashkil etilgan ushbu portal qishloq xo‘jaligiga aloqador 
barcha foydalanuvchilarga mo‘ljallangan. Unda sohada yuzaga keladigan har qanday masala bo‘yicha foydali 
ma'lumotlarni topish mumkin.

Portaldagi “Onlayn-konsultatsiya” bo‘limida qishloq xo‘jaligiga oid har qanday mavzu yuzasidan savol 
berib, malakali mutaxassislardan onlayn 24/7 rejimida javob olish mumkin. Buning uchun tizimda ro‘yxatdan 
o‘tib, savolni tegishli shaklda yuborish kifoya. Savollar agronomiya, poliz mahsulotlari yetishtirish, veterinariya, 
uzumchilik, chorvachilik, sabzavotchilik, parrandachilik, baliqchilik, bog‘dorchilik sohalariga oid huquqiy va 
amaliy masalalar yuzasidan berilishi mumkin.

Undan tashqari, veb-portalda qishloq xo‘jaligining 50 dan ortiq mahsulotlari bo‘yicha haftalik narxlar 
viloyatlar kesimida yangilanib boriladi.

Dehqonchilik va chorvachilik mahsulotlarini sotishda qanday raqamli imkoniyatlardan foydalanish 
mumkin? Fermerlar o‘zlari yetishtirgan meva-sabzavotlarni sotish hamda faoliyatlarida zarur bo‘ladigan asbob-
uskunalarni sotib olish uchun portaldagi “Savdo maydonchasi” bo‘limiga bepul e'lon berishlari mumkin bo‘ladi.

Hozirgi vaqtda ushbu savdo maydonchasida fermerlarimiz hamda eksportyorlarni bir-biriga bog‘lash uchun 
pul o‘tkazmalari kafolatlangan, va fermerlar eksportyorlarga to‘g‘ridan-to‘g‘ri mahsulotlarini taqdim eta oladigan 
savdo platformasi ustida ish olib borilmoqda. Ushbu platforma orqali eksportyorlar o‘ziga kerakli mahsulotlarni 
tender orqali platformaga chiqarib, fermerlardan to‘g‘ridan-to‘g‘ri takliflar qabul qilishlari mumkin bo‘ladi.

Bu yerda mahsulot rasmlari va videolari, zarur bo‘lgan sertifikatlar va boshqa hujjatlar ilova qilinib yuborilishi 
mumkin. Mahsulot sotuvchilar tanlab olingan fermerlarga platformaning ishonchli to‘lov tizimi orqali pul jo‘natib, 
savdolarni rasmiylashtiradi va kafolatlaydi.

Bunday platforma fermerlarning o‘z mahsulotlarini jahon bozoriga chiqarishda yaqindan yordam beradi. 
Ushbu platformani Belgiya, Italiya va Rossiya davlatlaridagi chet el hamkorlari bilan birgalikda xalqaro 
platformalar bilan bog‘lab, shu kabi xalqaro kompaniyalarning eksportga mo‘ljallangan mahsulotlar tenderlarini 
ham joylashtirish mumkin.

Shunday imkoniyatlar alohida ichki bozor qatnashchilariga ham ochiladi. Ya'ni, mahalliy do‘konlar va 
supermarketlar uchun fermerlardan to‘g‘ridan-to‘g‘ri mahsulotlarni kundalik tarzda sotib olishga imkoniyat 
yaratiladi [2].

N A T I J A L A R  V A  U L A R N I N G  T A H L I L I
Hozirgi vaqtda qishloq xo‘jaligining barcha yo‘nalishlarida raqamlashtirish ishlari olib borilmoqda. Masalan, 

fermerdan fermerga, hamda davlat MTPlaridan qishloq xo‘jaligi texnikasini bevosita, ishonchli to‘lov tizimi 
orqali ijaraga berish dasturlari joriy qilinmoqda. Ushbu dastur mobil ilova asosida tashkil etilib, qishloq xo‘jaligi 
texnikasini izlash va kerakli mavsumiy ishlar uchun ijaraga olish jarayonini ancha yengillashtiradi.

Misol uchun, Qashqadaryo viloyatining Ko‘kdala tumanidagi fermer o‘z dala ishlariga texnika izlayotganida, 
uni mobil ilova orqali Samarqand viloyatining Nurobod tumanidan kerakli xizmat turlariga moslashtirilgan 
texnikani ushbu tizimga joylashtirgan fermerdan olishi mumkin bo‘ladi.

Shuningdek, AQShdagi tadbirkorlar bilan birgalikda fermerlar uchun yerlari to‘g‘risida kundalik va har 
xil spektrlarda sun'iy yo‘ldoshlardan olingan rasmlar yordamida yer va ekinlarning holatini aniqlab beruvchi 
mobil ilova yaratilgan. Shu ilova orqali fermerlarimiz o‘z yerlarini fazodan nazorat qilib, paydo bo‘layotgan 
muammolarni tezda aniqlab, portaldagi konsultantlardan tezkor maslahat olib bartaraf etishlari mumkin.

Bundan tashqari, ushbu ilova dalalarda me’yordan ortiq o‘g‘it ishlatishning oldini olish, suv tejamkorligini 
taʼminlash va shu orqali xo‘jaliklarning barqarorligini taʼminlashda juda katta yordam beradi.

Shu sababli, so‘nggi yillarda tarmoqda raqamli iqtisodiyotni rivojlantirishga alohida eʼtibor berilmoqda. 
Jumladan, Prezidentimizning ushbu yo‘nalishga doir farmonlari, Vazirlar Mahkamasining “O‘zbekiston 
Respublikasi agrosanoat majmui va qishloq xo‘jaligida raqamlashtirish tizimini rivojlantirish chora-tadbirlari 
to‘g‘risida”gi qarorida tarmoqning ustuvor vazifalari o‘z ifodasini topgan.

Tahlillarga qaraganda, qishloq xo‘jaligi mahsulotini ishlab chiqaruvchi mavsum davomida turli yechimlarni 
qabul qilishiga to‘g‘ri keladi. Uning aksariyat qismi raqamlashtirish obyekti hisoblanib, bevosita ishlab chiqarish 
samaradorligiga taʼsir ko‘rsatadi.

Shunday bir sharoitda, mavjud yer, suv, moddiy-texnika va mehnat resurslaridan oqilona foydalanishni 
taʼminlovchi “smart” yoki “aqlli qishloq xo‘jaligi” texnologiyalari muhim ahamiyatga ega bo‘ladi. Natijada, 
sohaning texnik va texnologik bazasi, asosan agrosanoat majmuasining umumiy rivojlanishi va o‘sib borishini 
belgilaydi.

Bu, o‘simliklar va chorvachilik mahsulotlarini yetishtirishni texnologik takomillashtirish, yerning unumdorligini 
oshirish va qo‘l mehnatini mexanizatsiyalashgan faoliyat bilan almashtirishda namoyon bo‘ladi.

Bu sharoitdan kelib chiqib, texnikalarning yetishmasligi fermerlarning imkoniyat darajalarini cheklaydi va 
mahsulotlarning tannarxida mehnat sarfini oshiradi. Oqibatda esa, fermerlar va dehqonlar uchun yetarlicha 
qiyinchilik va muammolarni keltirib chiqaradi.

Shu sababli, o‘zimizda mavjud texnik vositalardan samarali foydalansak, o‘simliklar va chorvachilik 
mahsulotlarini yetishtirish va tayyorlash uchun ketadigan vaqt va mablag‘ni qisqartiramiz. Shuningdek, 
innovatsion texnologiyalarni qo‘llash bilan birga, takror ishlab chiqarish jarayonini tezlashtiramiz.

O‘zbekiston Respublikasi hududida Inspektsiyaning mutasaddi bo‘limlari va quyi bo‘g‘inlari tomonidan 
raqamli texnologiyalar qo‘llangan holda, respublikadagi mavjud barcha qishloq xo‘jaligi, melioratsiya va yo‘l 
qurilish texnikalarining yagona elektron bazasi ishga tushirildi.

Unda 294 ming dona texnika, jumladan, 71 mingga yaqin transport traktorlari, 49 mingdan ortiq chopiq 
traktorlari, 5,6 ming g‘alla o‘rish kombaynlari, 12 ming haydov traktori, mingdan ortiq paxta terish mashinalari 
va boshqa texnikalar to‘g‘risidagi maʼlumotlar to‘liq jamlangan.

Buning natijasida, ilgari ularning birontasi haqida axborotga ega bo‘lish uchun barcha ro‘yxatga olish 
daftarlari birma-bir ko‘zdan kechirilib, bir necha kunlab vaqt sarflangan bo‘lsa, endilikda buni elektron baza 
orqali bir necha daqiqada amalga oshirish imkoniyati yaratildi.

Berilgan so‘rovlar va har xil savollarga o‘sha vaqtning o‘zidayoq elektron tarzda javob qaytarish imkoniyati 
yaratildi va bu inspektorlar ish samaradorligining keskin oshishiga olib keldi [3].

Jumladan, joriy yil hosili uchun 1 million 79 ming gektardan ko‘proq kuzgi shudgorlash ishlarida qatnashgan 
5 ming 395 dan ortiq haydov traktorlari mavsumga o‘z vaqtida va sifatli tayyorlanishi natijasida, kuniga 4–6 foiz 
maydon shudgorlandi va agrotexnik tadbirlarning qisqa muddatlarda sifatli o‘tkazilishiga erishildi.

Respublikamiz hududida bahorgi dala ishlarida qatnashadigan texnikalar, jumladan, 3000 tadan 10 mingga 
yaqin chigit ekish seyalkalari va 700 donasi lazer boshqaruvli yer tekislagichlarning talab darajasida sozlanishi 
chigit ekish mavsumini qisqa muddatlarda tugatish va o‘tkazish imkonini berdi.

X U L O S A  V A  T A K L I F L A R
Shunday qilib, inspeksiyaning ish jarayonida axborot texnologiyalaridan keng foydalanish, jumladan, 

manfaatdor idoralar bilan elektron axborot almashinuvining yo‘lga qo‘yilishi, hujjatlarning elektron shaklda 
rasmiylashtirilishi va qishloq xo‘jaliklarida raqamli texnologiyalardan foydalanish fuqarolar va yuridik shaxslarning 
vaqti va mablag‘lari tejalishiga, xodimlar ish samaradorligini yanada oshirishga xizmat qiladi.

Yakunda esa raqamlashtirish natijasida katta miqdordagi mablag‘ni tejashga, ish unumining oshishiga, 
hamda iqtisodiy samaradorlikka erishishga olib keladi. AgroMart portalining mutaxassislari tom ma'noda qishloq 
xo‘jaligida faoliyat yuritayotganlar va soha mutaxassislarini bir joyga jalb qilib, dehqon va fermerlarga yaqindan 
samarali yordam beradigan raqamli platformalar yaratmoqda.

